
Ove Nei John Mi Gaisira
1 Evetu imo God mi jawo sisira edo iso ki-

napeina ainda yei na Iesu gebe ari embobo da
gitijigari mi ove eiawa jivena. Na imo be dubo
budo ena. 2 Edo na da emimi imo dubo bae
rate embo berari God da gebe moka gari mi imo
dubo burera ainda be awaGod da gebemoka awa
ingodenaso jo da atira edomatawa ingodenaso jo
da atadira awasedo.

3 God Mamo de Iesu Keriso God da mei de
mi ewamei ari de jo ari de jo jamo jamo ari
de ingodenaso yei itore. Edo ungo rora eiawa
ingodenaso yei itoro edo ingode God da gebe
moka awa dengoro ise edo embo embo nenei
dubo bore.

GEBE DE DUBO BARI DE DA GE
4Na dubo ewamei be ewamei ena ainda be awa

ingoda kinapeina nenei awa God da gebe moka
ambo ambo ise ingodenanemi rawodo pepeta
orase God mi sisira awodo pepeta era awasedo.
5 Awasedo dubo bari evetu ingodena Iesu gebe
ari embobo berari dubo mina bara ore. Edo na
ingoda yei agodari seka awa saera awarate na
ingoda yei dubo bari da agodari ingode matu
tuturo da ingido gebe isera awawa sena. 6 Edo
ingodena God dubo badera awa ingode ro orase
sira awa adera. Edo umo tuturo da ingode dubo
mina bara orase sisira. Edo ingo berari einda aise
gido awa dubo mina bara adewa awa dubo bari
da agodari tuturo da ingisewa awa ra.

7 Edo embo jiwae be embo gandubedo era awa
busu berari da tembera. Edo embobo awa Sore-
gari Embo God mi itari bugarase sisira amone
Iesu ra awa atopatae edo era. Edo embo awodo
edo era awa embo bagedo era edo ungo awa
Keriso da gitopo ra. 8 Awasedo gaegae edo
ingo nangoda atopatari buro da be awa dove
ta atopapotegari pasega embobo gido gogo ewo.
Edo amboda ingoda riroga awa kumbave.

9 Edo embo ave Keriso da jawo da atopatari in-
gisira awa jigido gogo ae dodo ge nei ambo ambo
edo ira embo awa mana God da yei asusubedo
puradera. Awarate embo ave atopatari Keriso
da jawo da ainda jigido gogowo adira embo awa
umo Mamo da yei edo uso mei da yei asusubedo
puse atadira.

10 Edo embo ave ingoda yei puradira te Keriso
da atopatari awa budo puraera te atopatari biae
kundo bugadira awa gido nati ainda doawo
torure. Edo umo atega eove. 11 Edo embo amemi
embo awa atega ise sari nati da toradira awa
embo awa kondade ari uso wasiri biae buro awa
adira.

GE SANGOVE
12Na ge jiwae ingoda yei sari dipapa ena te na

ge awa ove einda jo da jiwari ujo ae ena. Awarate
na ingode da iaviri nembodiba adi sedo awa na
ingo esega ise ingoda yei ge sari dipapa ena.

13 Edo iso jao da kinapeina God mi jawo sisira
amimi imo ategurera.

Awara
Iso namendi

Iesu Keriso da jawo da

